                       Sugötürən qurğılar
     Mənbədən suyun (çay, yeraltı sular  və ya su anbarları) suvarma, su təminatı və digər su təsərrüfatı obyektlərinə verilməsi  baş sugötürən qurğunun  köməyilə həyata keçirilir.

    Baş sugötürən qurğu sudan istifadə planına uyğun olaraq, magistral kanalı lazım olan müdətdə, müəyyən olunan miqdarda və tələb olunan keyfiyyətdə su ilə təmin etməli, təmir işləri aparmağa şərait yaratmalı, sadə konstruksiyalı olmalı, çöküntüləri və digər cisimlərin sistemə daxil olmasına imkan verməməlidir. 
  Böyük suvarma sistemlərində sugötürən qurğular, çоx halda, bənd, durulducu, hidrоelektrik stansiyası və digər hidrоtexniki qurğularla bir yerdə yaradılır ki, belə qurğular kоmpleksinə  hidrоtexniki düyün  deyilir.

    Su mənbəyinin xarakterindən və onun suvarılan sahələrlə müqayisədə yerləşmə hündürlüyündən asılı olaraq, baş sugötürən qurğu bəndli, bəndsiz və mexaniki üsulla olmaqla  növlərə ayrılır.

     Əgər su mənbəyi suvarılan ərazilərdən yüksəklikdə yeləşirsə, onda su sistemə öz axını ilə bəndli və ya bəndsiz sugötürən qurğunun köməyilə, əgər suvarılan shələr mənbədən hündürlükdə yerləşirsə, bu zaman su sistemə boru ilə mexaniki üsulla (nasоs stansiyasının köməyilə) verilir.
   Çayda suyun səviyyəsi və miqdarı onun magistral kanala verilməsini şərtləndirirsə, bəndsiz sugötürən qurğulardan, lakin səviyyənin qaldırılması zərurəti yaranarsa, bəndli sugötürən qurğulardan istifadə olunur.
    Bəndsiz sugötürən qurğu tikilən zaman magitral kanalın boş (faydasız) hissəsi genişləndirilir, bu da onun tikilməsində torpaq işlərinin həcmini artırır. Bəndli sugötürən qurğunun tikintisində magitral kanalın boş hissəsi qısaldılır, ancaq bəndin digər iş həcmlərini artırır. Sugötürülən nöqtə ilə su verilən sahə arasındakı məsafə mexaniki qaldırıcısı olan sugötürən qurğu ilə veriləndə sərfəli və ən qısa olur.Ancaq bu da nasos stansiyaların tikilməsində, boruların quraşdırılmasında və enerji təchizatında əlavə xərclərin qiyulmasını tələb edir. Odur ki, sugötürən qurğunun hər hansı bir növünün seçilməsi zamanı iqtisadi hesabatların aparılması vacıbdir.
   Baş sugötürən qurğular düyününə aşağıdakılar daxildir:
      -sugötürücü qurğunun çayla birləşən yerində çayın məcrası və bu hissə üçün ayrılmış torpaq sahəsi;
       -suyun magistral kanala götürülməsini və götürülən suyun tənzimlənməsini təmin edən qurğular;
       -suyun gətirdiyi kol-kosun, lilin və digər çöküntülərin suvarma şəbəkəsinə düşməsinin qarşısını alan qurğular (şandorlar, durulducular);
       - magistral kanalın baş sugötürən qurğusundan kanala götürülmüş suyu qeydə alan hidroposta qədər olan hissəsi və burada yerləşən qurğular;
        -baş hissədə tikilmiş və ona xidmət edən istismar yolları, nəqliyyat və rabitə vasitələri, xidməti, istehsalat və yaşayış binaları, baş verə biləcək qəzaları təcili aradan qaldırmaqdan ötrü toplanmış ehtiyat tikinti materialları, yanacaq anbarları və s.
    Baş sugötürücü qurğuda və magistral kanalın baş hissəsində həyata keçirilən əsas qulluq və texniki xidmət işləri baş sugötürücü qurğunun yuxarı və aşağı byefinin, magistral kanalın baş hissəsindəki qurğu və avadanlıqların giriş və çıxış hissələrinin lildən, kol-kosdan, yosundan və digər çöküntülərdən əl ilə və mexaniki üsulla təmizlənməsi, sudurulducuların hidravliki, mexaniki və ya birləşmiş üsulla təmizlənməsi, baş qurğunun və magistral kanalın baş hissəsinin hidrotexniki qurğularının mexaniki elementlərinin korroziyası və bitkilərlə basılması ilə mübarizə tədbirlərinin görülməsi və qaldırıcı mexanizmlərdə və torlarda rezinlərin dəyişdirilməsi, sürgüdə olan çatların qaynaq edilməsi, sürgü mexanizminin köhnəlmiş yastıqlarının və boltlarının düzəldilməsi, xidməti körpülərdə sınıqların düzəldilməsi, zibiltutan torların əyilmiş hissələrinin düzəldilməsi, elektromexaniki hissələrin dəyişdirilməsi, sürgünün çıxarılması və qaldırıcı mexanizmin sökülməsi, qaynaq, yaxud pərçim edilməsi, detalların dəyişdirilməsi, mexanizmlərin yağlanması, xırda zədələnmələrin aradan qaldırılması, hidrometrik müşahidə qurğularında avadanlıqların iş qabiliyyətinin bərpa edilməsi üçün qüsur və zədələrin aradan qaldırılması, dağılmış və uçmuş hidrometrik qurğuların bərpası, istisma r yollarının hamarlanması və bərkidilməsi və s. işlərdən ibarətdir.

